
1 o proxecto de investigación que aquí presentamos contou, na súa primeira fase, co financiamento da depu-
tación da coruña a través da concesión dunha das bolsas de investigación correspondentes á convocatoria
competitiva do ano 2019 (r.p. 2019/8027, Bop nº 44 do 14 de marzo de 2019).

2 perante a decisión do consello da cultura galega de utilizar “galicia” como denominación oficial do país
fronte a galiza, “forma lexitimamente galega” (nomig 2003, p. 57) e denominación histórica da nación,
para se referir a esta, o autor do presente artigo optou pola súa substitución por expresións perifrásticas equi-
valentes, como “o territorio galego”, “o noso país” etc.

inTrodución: o xerme do proxecTo1

o pasado mes de setembro de 2020, o xulgado de primeira instancia da cidade
da coruña declaraba o pazo de meirás propiedade do estado, poñendo punto e
final a un xuízo celebrado dous meses atrás, na que constituía, segundo varios
medios, a maior sentenza contra o franquismo da democracia. o camiño foi lon-
go e, aproximadamente durante os tres últimos anos, a loita pola recuperación do
edificio como propiedade pública ten ocupado un espazo considerábel nos me-
dios de comunicación e, en xeral, no debate público galego. as investigacións le-
vadas a cabo por carlos Babío e manuel pérez (2018) demostraron como o
histórico inmoble, situado no concello coruñés de sada, fora expropiado ao pobo
para o converter en residencia de verán de Franco, que o tería recibido como
“agasallo” en 1938, só dous anos despois da sublevación militar por el encabezada
para acabar coa lexítima segunda república en españa, e ao tempo que desenvol-
vía un plan de exterminio xenocida no noso país2 (míguez macho 2009). a in-
dignación social en torno do tema viñera medrando progresivamente desde o ano
2017, cando se descubriu que quen xestionaba –e xestionou até agora– as visitas
ao pazo, declarado Ben de interese cultural, era a Fundación Francisco Franco,
aproveitando para promover a exaltación e homenaxe ao ditador. o movemento
social e político para a reclamación da titularidade pública do inmoble non se fi-
xo esperar e materializouse na creación da xunta pro devolución do pazo, inte-
grada pola deputación da coruña, o concello coruñés e a universidade da
coruña, cuxas reivindicacións chegaron incluso até o parlamento europeo. os
informes encargados polo citado grupo e polo parlamento de galicia deron inicio
a un periplo xudicial, formalizado coa presentación dunha demanda por parte de
patrimonio nacional, e, posteriormente, coa presentación da correspondente de-
manda contra a familia Franco en xullo de 2019 por parte da avogacía do esta-
do, á que máis tarde se sumaría a xunta de galicia.

neste contexto, no marco das accións desenvolvidas para a recuperación do pa-
zo de meirás para o pobo, a finais do ano 2018 celebrábase unha gala artística–rei-
vindicativa no Teatro colón da coruña. o espectáculo, intitulado “meirás, por
un pazo público”, impulsado pola deputación coruñesa e dirixido polo director e
actor artur Trillo, contou coa participación dalgunhas actrices, actores e humoris-
tas principais da escena galega como Quico cadaval, césar goldi, paula carballei-
ra, xúlio abonjo e das compañías ibuprofeno Teatro, chévere e Talía Teatro, que
conmemoraron en escena o oitenta aniversario da cesión da propiedade a Franco a
través da rememoración satírica daquel episodio histórico sucedido en 1938. en
palabras da vicepresidenta da deputación naquela altura, a nacionalista goretti
samartín, o evento artístico constituía “un paso máis no camiño da recuperación
como ben público”3, contando, por tanto, cunha vontade explícita de interven-
ción social e política e, en relación con isto, participando directamente da recupe-
ración da memoria histórica da guerra civil e da ditadura franquista ao encenar
–se ben dunha perspectiva humorística– feitos esquecidos ou ignorados, por ocul-
tados, para a maior parte da sociedade galega actual.

É coñecido que no territorio galego, como no conxunto do estado español, o
enfrontamento co pasado traumático de 1936, do golpe de estado, do xenocidio
franquista, da resistencia e da represión durante a ditadura se viu frustrado polo
denominado “pacto de silencio” ou “pacto de reconciliación” en que se baseou a
Transición á democracia (aróstegui 2006; Fernández prieto 2009). se ben duran-
te os anos oitenta e noventa existiron algunhas iniciativas illadas en relación coa
recuperación da memoria histórica, tal como sinala Lourenzo Fernández prieto
(2009: 139), entre 1975 e 1996 o recordo da guerra e do franquismo renovouse e
prevaleceu fundamentalmente no ámbito familiar, tratándose dunha “memoria
ocultada”. así as cousas, até finais do século xx non se produciu un “rexurdir da
memoria” (espinosa maestre 2006), sendo só nas dúas últimas décadas cando
xurdiu un verdadeiro interese colectivo por coñecer ese pasado traumático, ao
tempo que aparecía na esfera pública un movemento cívico que reclamaba xustiza,
verdade e reparación para as vítimas do franquismo. este proceso da denominada

3 declaracións recollidas por La Voz de galicia (28.11.2018) dando conta do evento. pode consultarse a refe-
rencia na seguinte ligazón: https://www.lavozdegalicia.es/noticia/coruna/coruna/2018/11/27/gala-satirica-
conmemorar-80-aniversario-donacion-pazo-meiras-franco/00031543332567363304483.htm 

“recuperación da memoria histórica” e a consecuente reflexión sobre a xestión da
mesma desde o presente non só atinxiu os ámbitos social, político, institucional
ou académico, senón que tamén o campo cultural e artístico se viron inmersos
nun boom de memoria coa entrada no novo milenio. de maneira xeral, podemos
subscribir para o contexto galego as palabras da investigadora catalá Laia Quílez,
quen se ten ocupado de analizar a múltiple proliferación de producións culturais
sobre a guerra civil e o franquismo nos albores do século xxi:

en españa, y de un modo similar a lo ocurrido en otros contextos, el cambio de si-
glo ha coindicido con una emergencia notable de ejercicios que, desde lo visual
(instalaciones fotográficas, performances), a lo audiovisual (documentales, películas
de ficción, series televisivas), pasando por lo literario (novelas, cómics, teatro) y lo
transmediático (webdocumentales, grupos de Facebook) luchan por mantener viva
–y garantizar en el futuro– la memoria de una generación que, paulatina pero ine-
vitablemente, está desapareciendo. (Quílez esteve 2017: 15)

mentres que o movemento cívico pola recuperación do pazo de meirás cons-
titúe máis un exemplo de iniciativa colectiva xurdida nese contexto de rememo-
ración dos últimos vinte anos que vimos de describir, no caso do espectáculo
“meirás, por un pazo público” estamos ante un deses múltiples exercicios cultu-
rais de carácter memorialístico que a miúdo teñen predominado sobre as políti-
cas de memoria institucionais e se teñen erixido en medios fundamentais para a
configuración da memoria cultural galega da guerra civil e o franquismo. po-
rén, a participación do teatro galego no debate público sobre o pasado recente e,
en xeral, a súa contribución á recuperación da memoria histórica non comezou,
semella evidente, coa aludida performance de meirás. dada a inexistencia de es-
tudos sobre o tema, determinamos que cumpría botar a vista atrás para investi-
gar en que medida a dramaturxia galega ten abordado episodios traumáticos
relacionados coa sublevación militar de 1936 que puxo fin á república, a conse-
cuente represión franquista e, en xeral, cos corenta anos de ditadura sufridos no
noso país, e, en relación con isto, analizar en que medida a práctica teatral se ten
incorporado e ten contribuído –en diálogo con outros discursos literarios, so-
ciais ou políticos– ao fenómeno público de recuperación da memoria histórica
que ten lugar no espazo galego desde comezos do século xxi.



Diego Rivadulla Costa

830

soBre os anTecedenTes, as HipóTeses e os oBxecTiVos da
inVesTigación

nas liñas precedentes describimos o punto de partida dunha investigación en
curso que trataremos de presentar no que segue a través da atención aos diferen-
tes aspectos que a conforman. Baixo o título “o teatro galego da memoria” ató-
pase un proxecto de pesquisa motivado polo interese sobre a medida en que a
literatura dramática e os espectáculos producidos no país teñen acompañado a
construción da memoria cultural galega da guerra e do franquismo desde a Tran-
sición até a inmediata actualidade.

os estudos críticos existentes parecen apuntar que a guerra civil e a ditadura
non teñen sido un tema hexemónico na escena nin no xénero dramático galegos.
a respecto desta escasa abordaxe, a especialista inma López silva (2006: 116)
afirmaba hai non moitos anos: “as necesidades do teatro galego actual e as súas
condicións de recepción levan as súas escollas temáticas por outros vieiros”. pola
contra, desde o comezo desta investigación formulamos a hipótese da existencia
de exemplos evidentes da participación do teatro no fenómeno memorialista ga-
lego a través da recreación e encenación de episodios relacionados co pasado trau-
mático colectivo. a explicación á falta de atención a este fenómeno habería que
procurala, ao noso ver, na aínda escasa incidencia dos denominados cultural me-
mory studies –que se teñen ocupado das dinámicas da cultura da memoria en di-
versos ámbitos, así como da estreita relación entre pasado, identidade, cultura e
medios de comunicación (erll e nünning 2008)– na investigación literaria e cul-
tural realizada no noso país e, en xeral, no carácter recente do interese pola me-
moria no ámbito dos estudos galegos. as investigacións existentes sobre literatura
galega da memoria teñen atendido fundamentalmente o ámbito da narrativa, a
través da análise das denominadas “novelas da memoria” (Thompson 2009; Vila-
vedra 2006, 2011), das que nós mesmos nos temos ocupado pormenorizadamen-
te en traballos anteriores, chegando á conclusión de que desenvolven un papel
central como medios de configuración da memoria cultural da guerra e da dita-
dura franquista na actualidade (rivadulla costa 2019, 2020). 

no que se refire ao teatro, a pesar do auxe da memoria como tema e enfo-
que na produción académica desde o ano 2000 e de existiren, por outra parte,
sólidos traballos sobre o drama memorialístico da guerra civil e o franquismo

no ámbito español, como os de guzmán (2012) ou garcía martínez (2016), e
sobre o tratamento da historia no discurso dramático galego, como os de iolan-
da ogando (2004), quen ten demostrado a capacidade do teatro histórico para
transmitir mensaxes e valores, participar no debate político dunha comunidade
e reafirmar ou negar unha visión da historia, non existe até o momento máis
que un breve estudo de dolores Vilavedra (2015) en relación coa representa-
ción ou reflexión teatral da guerra e a posguerra nalgunhas obras de autores ga-
legos publicadas até comezos dos 2000. o traballo non repara, non obstante,
na contribución desta produción cultural á recuperación da memoria histórica
galega nin recolle, probabelmente debido á altura en que foi escrito, a maioría
da dramaturxia memorialística desenvolvida no século xxi, a respecto da que a
profesora da universidade de santiago de compostela sinala o seguinte: “en
cierta forma, esta decisión de utilizar la escena para enfocar episodios concretos
de la guerra y la posguerra no deja de ser un acto de reparación histórica que
evita pronunciamientos maximalistas y que, en cambio, saca a la luz pública la
intrahistoria silenciada de esas décadas, concretada metonímicamente en las
historias creadas por estos dramaturgos” (Vilavedra 2015: 246).

o obxectivo central da nosa investigación consiste, por tanto, en localizar e
reunir todos os exemplos de teatro galego sobre a sublevación militar do 36, a
guerra civil e a ditadura franquista, ben como sobre a súa memoria e influencia
no presente democrático, a través da creación dun catálogo de teatro da memoria
do período 1975-2020. este catálogo pretende incluír todos os datos dispoñíbeis
recollidos sobre tal corpus memorialístico, de maneira que, en relación con cada
título, recolleremos: unha ficha editorial, se for publicado; unha ficha artística e
técnica sobre o espectáculo en cada unha das súas versións, se for levado a escena;
nese caso, datos da estrea; a reprodución dixital dos carteis ou programas de man
das mesmas, sempre que sexa posíbel; as referencias críticas existentes sobre a pe-
za (críticas teatrais e recensións sobre obras publicadas); e, finalmente, algún ma-
terial fotográfico e/ou audiovisual das representacións, se o houber e este estiver
dispoñíbel para súa visualización. para alén de dar conta das dimensións do fenó-
meno memorialista no teatro galego durante o período abarcado, coidamos que o
catálogo pode constituír unha funcional base de datos tanto para o persoal inves-
tigador interesado no tema canto para o público en xeral.

o segundo obxectivo da investigación, complementario do anterior, consis-
te na análise do funcionamento dos textos e espectáculos teatrais como medios
de memoria colectiva no territorio galego, a través do estudo da dimensión lite-
raria e extraliteraria dos mesmos, valéndonos das ferramentas metodolóxicas
proporcionadas polos cultural memory studies e, en concreto, baseándonos
nas achegas de especialistas neste campo como astrid erll (2011). a análise das
obras localizadas, con vistas a dar conta da intervención pública, política e so-
cial destas prácticas culturais e da súa contribución á configuración da memo-
ria cultural galega permitiranos atender o rol específico do teatro como medio
de memoria, tanto na súa dimensión textual como espectacular, tendo en conta
sempre o seu contexto de publicación e/ou estrea. a respecto disto, a nosa hi-
pótese de partida fundaméntase na seguinte afirmación de manuela Fox: 

escribir y representar obras que ponen en escena el recuerdo de un conflicto civil sig-
nifica reivindicar la memoria de un pasado que no se quiere olvidar. por eso, las obras
mismas ejercen una función mnemónica en el espectador y adquieren aún más valor
según un juego meta-narrativo: ellas mismas se presentan como un antídoto contra el
olvido y la desmemoria, como instrumentos de una memoria de oposición. además,
el medio teatral, que es colectivo, público y ostensivo, cumple una función ritual y
catártica, que se amplifica cuando la temática tiene que ver con la historia nacional,
más aún si es reciente y sufrida. el concepto de meta-memoria se aplica a todo texto
que trate del conflicto, pues en cada uno se cumple el acto, declarado o no, de recor-
dar, por el simple hecho de haber sido escritos. (Fox 2006: 553)

FonTes para a creación dunHa Base de daTos de oBras
memoriaLÍsTicas

para lograrmos os obxectivos expostos, consideramos que cumpría partir necesa-
riamente dun levantamento bibliográfico completo que nos permitise estabelecer
o corpus de obras teatrais galegas sobre a guerra civil e a ditadura. este levanta-
mento, cuxo volume de resultados foi até o momento moito maior do inicial-
mente esperado, está a ser realizado a través de diferentes fontes que convén
explicar de maneira pormenorizada. primeiramente, acudimos a diversas fontes

bibliográficas sobre o sistema e a produción teatrais galegos do período obxecto
de estudo, entre as cales revisamos desde teses de doutoramento (Lourenço 2012;
garcía Vidal 2009; Biscainho 2006) até volumes colectivos como os editados por
manuel F. Vieites (1998, 2005, 2007) ou monografías como a clásica de Francis-
co pillado e manuel Lourenzo (1979), as de Lourenzo e Biscainho (2000), López
silva e Vilavedra (2002) ou ogando (2004), entre outros, para alén dalgúns arti-
gos soltos publicados en revistas científicas especializadas (Tato 2000, 2007; Vila-
vedra 1994, 1997). entre estes últimos merece especial destaque o mencionado
traballo de dolores Vilavedra (2015), “guerra y posguerra en la literatura dramá-
tica gallega, entre lo implícito y lo explícito”, ben como o número 112 de ade
Teatro. revista de la asociación de directores de escena de españa, dedicado ao
“teatro galego actual” e conformado por artigos de especialistas e profesionais do
ámbito como roberto pascual, Ánxeles cuña Bóveda ou eduardo alonso.

en segundo lugar, para a procura das obras que conforman o corpus de teatro
galego da memoria botamos man dos catálogos das diferentes editoras galegas en
activo durante o período de produción estudado –desde a Transición até a actua-
lidade–, ben como dos informes de Literatura, que desde 1995 elabora un equi-
po do centro de investigación ramón piñeiro baixo a dirección de Blanca-ana
roig rechou e que dan conta de todo o que se publica anualmente de e sobre li-
teratura galega. no caso do teatro, os informes –dispoñíbeis en liña– recollen,
para alén de todas as obras editadas, todas as representadas, tanto por compañías
profesionais canto por grupos amadores, a excepción dos publicados entre 2014 e
2016, que prescinden da información a respecto das representacións dos grupos
de teatro afeccionado. para a localización dos espectáculos memorialistas produci-
dos no territorio galego, a partir de textos publicados ou non, acudimos, ade-
mais, ao arquivo Teatral Francisco pillado mayor, ao centro de documentación
da aeLg e ao centro de documentación Teatral do inaem, que conta con va-
rias bases de datos en liña4. aliás, consultamos o boletín e_scena, editado pola
agadic entre maio de 2006 e decembro de 2011, ben como a sección histórica
coa que contan as páxinas web do centro dramático galego e de compañías de
carácter privado como sarabela Teatro, Teatro do noroeste, Teatro do atlántico
ou Talía Teatro, entre outras moitas.

4 pode acceder ao centro de documentación de las artes escénicas y de la música, dependente do ministe-
rio de cultura y deporte do goberno de españa, na seguinte ligazón: https://cdaem.mcu.es/. 

unha vez concluído o levantamento de obras primarias e o correspondente
proceso de selección e fixación do corpus, iniciamos a procura das fontes para o
estudo, isto é, da bibliografía secundaria sobre os títulos de teatro memorialísti-
co atopados. para isto empregamos, fundamentalmente, os xa mencionados in-
formes de Literatura, que por cada unha das entradas rexistradas no apartado
de teatro ofrecen un conxunto de referencias de recensións e outros artigos, en-
trevistas etc. que sobre elas apareceron en revistas e xornais. para alén destas, no
que se refire á bibliografía secundaria foi preciso acudir á hemeroteca para revi-
sar algunhas publicacións periódicas especializadas no ámbito teatral como
ade Teatro. revista de la asociación de directores de escena de españa, a
revista galega de Teatro –actualmente erregueté– a revista casahamlet, don
saturio –editada entre 1980 e 1982–, cadernos do espectáculo da compañía
Luís seoane –publicada tamén nos anos oitenta– escaramuza (revista de teatro
da asociación de actores e actrices de galicia), o anuario de estudos Litera-
rios galegos ou as revistas grial e Tempos novos, ben como outras publica-
cións académicas do ámbito dos estudos literarios e culturais galegos, como
madrygal. revista de estudios gallegos ou o Boletín galego de Literatura. 

ademais de recompilarmos toda a bibliografía secundaria sobre cada un dos
dramas da memoria obxecto de estudo, a nosa intención de reunir todo o mate-
rial existente sobre as representacións requiría dun exhaustivo traballo de arqui-
vo. a través deste, tratamos de localizar desde cartaces promocionais e
programas de man das diferentes montaxes até fotografías das representacións e
referencias en prensa ás estreas e funcións das mesmas, todos eles susceptíbeis de
formar parte da nosa base de datos. neste sentido, foi de visita obrigada o ar-
quivo Teatral Francisco pillado mayor, con sede na biblioteca da Facultade de
Filoloxía da universidade da coruña, cuxa colección documental foi reunida
polo propio Francisco pillado e hoxe continúa a ser actualizada polas achegas de
compañías teatrais, entre outras institucións, que fornecen periodicamente do-
cumentación sobre as súas actividades5. a consulta dos fondos depositados neste
arquivo –material gráfico e audiovisual de espectáculos producidos, programas

5 cómpre agradecermos a amabilidade e axuda do persoal da biblioteca e, nomeadamente, da súa directora,
marta Lago, que nos facilitou o acceso aos fondos. para máis información sobre a Biblioteca-arquivo pilla-
do, pode consultarse a súa páxina web: https://illa.udc.gal/biblioteca_arquivo_pillado/. 

de man, textos, música, recortes de prensa etc.– non só enriqueceu a investiga-
ción, senón que constituíu un dos piares da elaboración dun catálogo documen-
tado e exhaustivo sobre os títulos que compoñen o corpus de teatro galego da
memoria. a respecto disto, resultou tamén crucial a realización de buscas no xa
mencionado centro de documentación Teatral do inaem e nas páxinas web
das propias compañías, que en moitas ocasións funcionan como completos re-
positorios deste tipo de material complementar. 

ao traballo de recuperación, selección e organización deste material de ar-
quivo seguiu a creación do catálogo de teatro da memoria, nesta altura aínda
provisorio, a través da realización de fichas específicas para cada un dos títulos
do corpus e, aliás, da incorporación do material dixitalizado correspondente,
un proceso aínda en curso. dado que a información dispoñíbel sobre as ver-
sións escénicas e representacións é nalgúns casos inexistente, nomeadamente no
que se refire ás montaxes dos grupos amadores, o proceso de documentación
está a ser completado a través da realización de entrevistas e do estabelecemen-
to de contactos con diversos e diversas profesionais do ámbito teatral galego
que teñan escrito ou participado destes dramas da memoria, ben sexa dirixindo
espectáculos ou ben actuando neles. aínda que esta intención se viu considera-
belmente afectada pola situación xerada pola crise sanitaria dos últimos meses,
tivemos a ocasión de contactar por correo electrónico con algúns e algunhas es-
pecialistas en estudos teatrais galegos –e outras persoas relacionadas con algunha
das obras estudadas–, que nos achegaron importantes datos para ofrecermos un
catálogo o máis completo posíbel6. co obxectivo de organizar a información de
cada un dos títulos e dispoñer dela da maneira máis clara posíbel, polo mo-
mento optamos por diferenciar, por un lado, os textos publicados e, por outro
lado, os espectáculos cun soporte textual non editado.

6 Temos que agradecer moi sinceramente, neste sentido, a colaboración do director e dramaturgo eduardo
alonso, da profesora Laura Tato e do profesor carlos Biscainho, ambos os dous investigadores do grupo
iLLa da universidade da coruña.



Diego Rivadulla Costa

836

cara a un caTÁLogo de TeaTro gaLego da memoria i:
oBras puBLicadas

ofrecemos a seguir, por orde cronolóxica de publicación, o inventario de textos
dramáticos que foron localizados até o momento, de acordo cos criterios ante-
riormente sinalados, acompañados dalgunha información básica en relación
coa autoría, datos de edición –e composición, nalgún caso– e de estrea, cando
existe constancia da súa representación:

– o cabodano. cerimonia de laios e salaios (1977) [1975], eloxio r. ruibal.
- publicación: en o cabodano. cousas da morte. a sombra do bon caba-
leiro, pico sacro (santiago de compostela).
- estrea: 1978 (iV mostra de ribadavia), grupo de Teatro escoitade.

– castelao ou a paixón de galicia (Tetraloxía) (1986-1997), daniel cortezón.
- publicación: ediciós do castro (sada), a-z ediciones (madrid).
- estrea: non consta.

– casa durmida (1988), xosé maría Álvarez cáccamo.
- publicación: cadernos da escola dramática galega, n.º 69 (2ª edición:
2006, a estrada: edicións Fervenza, col. a pinguela).
- estrea: non consta.

– o mestre (1989), xosé agrelo Hermo.
- publicación: en candea 70 (tres pezas de teatro), noia: publicacións
sementeira. cadernos: cruceiro do rego.
- estrea: 1978, grupo de Teatro candea (dir. xosé agrelo).

– monólogo do testamento (1992) [1985], nacho Taibo.
- publicación: en monólogos ii, cadernos da escola dramática galega,
n.º 95.
- estrea: non consta.

– a lúa vai encoberta (1992), manuel maría.
- publicación: diario 16 de galicia (Vigo).
- estrea: 2005, asociación cultural o galo (dir. daniel Baamonde).

– a gaiola (1995), alfredo conde. 
- publicación: ed. compostela (santiago de compostela), o correo ga-
lego, 17.12.1995 (2ª edición: 1996, santiago de compostela: Litonor).
- estrea: 1996, Teatro do noroeste (dir. eduardo alonso).

– doentes (1999), roberto Vidal Bolaño.
- publicación: deputación provincial da coruña (a coruña).
- estrea: 1998, Teatro do aquí (dir. roberto Vidal Bolaño).

– mar revolto (2001), roberto Vidal Bolaño.
- publicación: igaem / xunta de galicia (santiago de compostela).
- estrea: 2001, coprodución do centro dramático galego, companhia de
Teatro de Braga, Teatro do noroeste, FesTeixo, FiTei (dir. José martins).

– o ensaio (2001), manoel riveiro Loureiro.
- publicación: en casahamlet. revista de teatro, n.º 2.
- estrea: non consta.

– Falando con balas (2004), xosé carlos garrido couceiro.
- publicación: edicións Fervenza, col. a pinguela (a estrada).
- estrea: non consta.

– o heroe (2005), manuel rivas.
- publicación: edicións xerais (Vigo).
- estrea: 2005, sarabela Teatro (dir. Ánxeles cuña Bóveda).

– as pílulas do dr. negrín (2006), gustavo pernas cora.
- publicación: en casahamlet. revista de teatro, n.º 8 / en medidas pre-
ventivas, Biblos, colección mandaio (a coruña).
- estrea: 2007 (medidas preventivas), Áncora produccións (dir. gustavo
pernas).

– imperial: café cantante. Vigo 1936 (2006), eduardo alonso.
- publicación: espiral maior (a coruña).
- estrea: 2006, Teatro do noroeste (dir. eduardo alonso).

– misterio en guernica. epifanía entre viacrucis e tableau vivant (2007),
xosé manuel Fernández castro.

- publicación: Baía edicións / igaem / xunta de galicia (a coruña).
- estrea: non consta.

– o meu nome é maría casares (2007), maría Lopo.
- publicación: en cadernos unión libre, n.º 12.
- estrea: 2008 (maría casares. a vida triunfante, lectura dramatizada),
sarabela Teatro (dir. Ánxeles cuña).

– con Franco nun armario (2009), Bernardino graña.
- publicación: a nosa Terra (Vigo).
- estrea: 2017, grupo de teatro rueiro.

– glass city. cidade de cristal (2009), eduardo alonso.
- publicación: espiral maior (a coruña).
- estrea: 2009, Teatro do noroeste (dir. eduardo alonso).

– memoria de Helena e maría (2009), roberto salgueiro.
- publicación: difusora de Letras, artes e ideas (ourense).
- estrea: 2010, Teatro do atlántico (dir. xulio Lago).

– Labirinto da memoria. Friso contemporáneo (2010), eloxio r. ruibal.
- publicación: Toxosoutos, colección nume (noia).
- estrea: non consta.

– nunca me esquecerei de ti (2010), david rodríguez rodríguez.
- publicación: en iV premio diario cultural de Teatro radiofónico, xe-
rais (Vigo).
- estrea: non consta.

– corisco daquel frío inverno (2013), Lois antón pérez.
- publicación: en Lembranzas dun tempo esquecido: obra dramática,
edizer e asociación cultural e xuvenil de ramirás (ramirás-ourense).
- estrea: non consta.

– nome: Bonita (2014), Vanessa sotelo.
- publicación: instituto nacional de las artes escénicas y de la música
(madrid).
- estrea: non consta.

– un xuízo oral (“bilingüe”) nunha vila galega no outono de 1942 (2014),
xesús alonso montero.

- publicación: edicións Fervenza, col. a pinguela (a estrada).
- estrea: non consta.

– Voaxa e carmín (2016), esther F. carrodeguas.
- publicación: difusora de Letras, artes e ideas (ourense).
- estrea: 2016, Butacazero e eme2 (dir. xavier castiñeira).

– a Lola (2018), manuel ayán díaz.
- publicación: Laiovento (santiago de compostela).
- estrea: 2017, avelaíña Teatro.

– despois das ondas (2018), ernesto is.
- publicación: deputación provincial da coruña (a coruña).
- estrea: 2019, Butacazero (dir. xavier castiñeira).

cara a un caTÁLogo de TeaTro gaLego da memoria ii:
especTÁcuLos esTreados

ofrecemos a seguir, por orde cronolóxica de estrea, o inventario de espectácu-
los teatrais que foron localizados até o momento, de acordo cos criterios ante-
riormente sinalados, acompañados dalgunha información básica en relación coa
compañía que levou a cabo a montaxe, a autoría do texto –non editado– e a di-
rección da representación:

– o lapis do carpinteiro (2000), sarabela Teatro.
- autoría: manuel rivas (novela) / dir. Ánxeles cuña.

– memoria do 36: da república á guerra civil (2005), Teatro do atlántico.
- autoría: escolma de textos de VV. aa. / dir. xulio Lago.

– castronós; o Baile (2007), a Factoría Teatro.
- autoría: xabier picallo / dir. xan cejudo.

– Hendaya, mon amour (2007), Bacana Teatro.
- autoría: xúlio abonjo / dir. xúlio abonjo.

– a lingua das bolboretas (2008), Teatro do andamio.
- autoría: manuel rivas (obra narrativa) / dir. Tatiana Likhacheva.

– conversas na cuneta mentres a vida pasa alá fóra (2008), o Trasno novo
Teatro.

- autoría: creación colectiva do grupo / dir. noelia Toledano.
– Historias tricolores ou de como aqueles animaliños proclamaron a repú-
blica (2008), abrapalabra.

- autoría: cándido pazó / dir. cándido pazó.
– preguntas sobre o meu pai (2011), devanceiro Teatro.

- autoría: silvia romaus / dir. silvia romaus.
– Lorca e as flores de Venus (2011), eL producións artísticas.

- autoría: marga do Val / dir. eisenhower moreno.
– Vida, paixón e morte de alexandre Bóveda (2011), grupo de Teatro ale-
xandre Bóveda.

- autoría: xerardo Álvarez gallego (ensaio) / dir. xoán carlos mejuto.
– Foucellas (2016), Talía Teatro.

- autoría: cándido pazó / dir. cándido pazó.

– palabras malditas (2016), Teatro do noroeste.
- autoría: eduardo alonso / dir. eduardo alonso.

– Querido Tomás (2016), centro dramático galego e asociación my art
project.

- autoría: xosé neira Vilas (obra narrativa) / dir. noelia Toledano.
– estado de graza. epifanía da mala filla (2017), Teatro do noroeste.

- autoría: eduardo alonso / dir. eduardo alonso.
– os mortos daquel verán. unha aproximación escénica á novela de carlos
casares (2017), Talía Teatro e centro dramático galego.

- autoría: carlos casares (obra narrativa) / dir. artur Trillo.
– exilio (2018), grupo de Teatro da a. c. alexandre Bóveda.

- autoría: castelao, dieste e seoane (selección de textos) / dir. Lino Braxe.
– a lingua das bolboretas (2020), sarabela Teatro.

- autoría: manuel rivas (obra narrativa) / dir. gonçalo guerreiro.

aLgunHas concLusións parciais e proVisorias

se ben o proxecto presentado se atopa, como foi explicado, aínda en vías de desen-
volvemento, gustaríanos concluír este texto ofrecendo algunhas consideracións
verbo do inventario de títulos e os seus correspondentes datos ofrecidos nos apar-
tados previos, que terán, en todo caso, carácter provisorio e parcial, ao estaren ba-
seadas nos resultados obtidos até a data. en primeiro lugar, cómpre aludirmos ao
feito de que no catálogo non figuren algunhas das obras canónicas presentadas e
premiadas nos primeiros anos da mostra de Teatro de ribadavia –desde mediados
dos anos setenta–, da autoría de ruibal, Vidal Bolaño ou manuel Lourenzo. em-
bora moitas delas traten de forma paródica ou alegórica da guerra e, nomeada-
mente, da figura do ditador (garcía Vidal 2009: 199; Vilavedra 2015: 243), ao
non abordaren o tema dunha maneira directa, senón implicitamente, influídas
polas circunstancias contextuais en que son producidas, dificilmente poderán ser
consideradas como dramas de recuperación da memoria histórica7. en segundo

7 o mesmo sucede con os xefes de ricardo carvalho calero, publicada en 1982 no volume Teatro comple-
to (sada, ediciós do castro) e composta dous anos atrás. 

lugar e en relación co anterior, a orde cronolóxica do inventario dá para ver que o
punto de inflexión na produción dramática e escénica galega sobre a guerra e a di-
tadura se produce en torno ao cambio de século, en paralelo á emerxencia do bo-
om memorialista, polo que parece evidente que o ámbito teatral se ve atinxido.
para alén diso, o número de títulos localizados e indexados e, especialmente, a
proliferación destes a partir do 2000 apuntan xa cara á memoria histórica como
un repertorio temático destacado e destacábel do teatro galego, confirmando así a
nosa hipótese inicial e rompendo coa idea transmitida por algúns dos estudos pre-
vios ao respecto.

en terceiro lugar, a maioría de obras escritas no século xxi son representa-
das e, asemade, nacen coa vontade de seren levadas a escena, co que isto supón
para a súa participación e presenza no espazo público en relación co fenómeno
memorialista. aliás, á vista das compañías encargadas das montaxes dos espec-
táculos relacionados, parece evidente que tanto o teatro profesional como o
amador se ven implicados na tarefa de recuperación do pasado recente desde as
táboas. Finalmente, con respecto á autoría das obras recollidas no catálogo,
convén adiantar que o teatro da memoria semella constituír un fenómeno in-
terxeracional, pois os dramaturgos e dramaturgas implicadas pertencen a xera-
cións moi diversas, isto é, independentemente de se conservan un recordo
propio ou herdado dos acontecementos do pasado abordados –e da súa proxi-
midade con estes– optan por realizar un exercicio de recuperación da memoria
histórica a través do discurso dramático. Haberá que ver, unha vez concluída a
análise, se existen diferenzas no modo en que o fan e se estas repercuten na súa
particular contribución á memoria cultural da sociedade galega.

